
Annotatsiya: Ushbu maqolada tadbirlarni tashkil etishda ijodiy va tashkiliy 

jarayonlar uyg’unligi haqida so’z boradi . 

Kalit so‘zlar: Badiiy so’z ,raqs,rejalashtirish,tashkiliy madaniyat. 

 

Ijrochilar va badiiy janrlar ustida ishlashda badiiy so’z muhim ahamiyatga 

ega. 

Badiiy so’z - Ta’sirchan vositalardan biri bo’lib aytilmoqchi bo‘lgan fikrni 

badiiy-emotsional tarzda yetkazib berishga xizmat qiladi. Madaniy tadbirlarda 

badiiy so‘zning she’r o‘qish, prozaik va she’riy monologlar, juft yoki ko‘pchilik 

tomonidan o‘qiladigan deklamatsiyalar kabi turlaridan keng foydalaniladi.Yana bir 

ko’pchilik tomonidan e’tirof etiladigan janrlardan biri bu raqsdir. 

Raqs - keng ommalashgan nafis harakatlar va ma’lum ritmik tuzilishlar bilan 

badiiy obraz yaratishga asoslangan san’atning bir turidir. Raqsdagi bu plastik va 

ritmik harakatlar musiqa bilan chambarchas bog’liq holda davom etadi.Har bir millat 

elatning milliy raqsi mavjud bo’lib, ushbu milliy raqsida qadriyati 

,madaniyati,ma’naviyati ,milliyligi aks ettirilgan bo’ladi. 

Masalan: Ruslarda ”Kalinka”, Gruzinlarda ”Lezginka“, O’zbeklarda 

”Mustahzod”, ”Munojot” milliy raqs turiga kiradi . 

Madaniy tadbirlar bir qancha san’at turlarining ishtirokida tashkil etiladi. 

Unda musiqa san’ati, raqs, badiiy bezak, rejissura, ijodkorlik mahorati, turli  

jamoalarning chiqishlari va boshqalarning ishtirokida tashkil etilishi haqida 

yuqorida aytib o‘tgan edik, Bitta tadbirda bir qancha san’at turlarining sintezidan 

foydalanamiz. Madaniy tadbirlarda eng ko‘p faoliyat yuritadigan badiiy jamoalardan 

biri bu havaskorlik teatr jamoalaridir. 

Turli ansambllar, ijodiy guruhlar bilan ish olib borishda tadbir 

tashkilotchilari ular bilan ishlash uslublarini aniq reja va jadval asosida tashkil 

etishlari lozim. 

Tadbirda qatnashadigan ijodiy guruhlarni repertuarlari bilan tanishish, 

tanlash, ma’qul kelganini ustida yana ishlash, tozalash ishlarini tadbir tashkilotchisi 

vaqtni to‘g’ri taqsimlagan holda amalga oshirishi zarur. Chunki, hamma guruhlarni 

bir vaqtga chaqirib qo‘yib, ularni vaqtini bekorga olmaslik uchun tadbir 

repititsiyalarini boshlashdan oldin ulami alohida-alohida eshitib, ko‘rib, repertuarini 

tasdiqlagandan so‘nggina ularni bir paytga chaqirib ishlash kerak. Ko‘pgina 

holatlarda hammani repititsiyaga chaqirib qo‘yishadi-da, kimdir kelmay qolgan 

bo’lsa o‘shani kutib olishaveradilar.  

Madaniy tadbirlarni tashkil etishda musiqiy jamoalarning (estrada, milliy va 

h.k) faoliyatni ham hisobga olish muhimdir. Hammaga ma’lumki, hech bir tadbirni 

musiqasiz tasavvur qilish mumkin emas. Musiqiy ansambllar bilan ishlashning 

o‘ziga xosligi shundaki, ular ham tadbirning asosiy yetakchi vositalaridan 

hisoblanadi. Musiqiy ansambllaming repertuari tasdiqlangandan so‘ng ularning 

texnik jihatlari, kerakli apparaturalar, kostyumlar va boshqalar hal qilinadi. Ba’zi bir 

xonandalarga xos bo‘lgan bir yomon odat borki, men o‘z qo‘shig‘imni yaxshi aytib 

beraman, repititsiyalarga kelmasam ham bo‘ladi, degan xato fikrni aytadilar. Aslida 

tashkilotchi uchun uning qo‘shig‘idan ham burun, sahnaga kirish-chiqish, 

joylashishi, o‘zini tutishi, salomlashishi, kostyumlarning mosligi, ansambl va 

tomoshabinlar bilan munosabatlari, xayrlashib chiqib ketishlari va boshqa tomonlari 

qayta-qayta ishlashi muhimdir. Masalan, keng maydonlarda yoki noan'anaviy 

sahnaviy kengliklarda o’tadigan tadbirlarda repititsiyalarni qayta-qayta o‘tkazish 

imkoniyati bo’lmaydi. Shuning uchun reja puxta ishlanishi kerak va bunda hech 

kimning adashishga haqqi yo’q. 

Bir so’z bilan aytganda, tadbir tashkilotchisi badiiy jamoalarning vazifalarini 

aniq tushuntirishlari kerak. Turli janrdagi ijrochilarning chiqishlari tomoshabinning 

ko’z oldida xuddi film ko’rganday o’tishi kerak. Shuning uchun bunda ortiqcha 

pauzalar, dekoratsiyalarni almashtirishdagi qo’polliklar, bir nomerdan ikkinchi 

nomerga otayotgandagi ijrochilarni turtilib-surtilib ketishlari, sahna pardasi bilan 

ehtiyotsizliklar, sahnaning orqa tomonidagi ortiqcha shovqinlar va boshqa 

noqulayliklar tadbirning saviyasini tushirib yuborishi mumkin. Ba’zan ijrochilar 

mikrofon oldiga kelib, uni ovoz chiqarib tekshirib ko‘radilar. Bu ham o‘ta xunuk 

manzarani namoyon etadi. Shunga o‘xshash ba’zi noqulayliklarning oldini olish 

uchun tadbir tashkilotchilari avvalo tushuntirish ishlarini olib borishlari kerak. 

Madaniy tadbirlar tashkilotchilari badiiy jamoalar bilan ishlashda o‘ta 

sinchikovlik bilan ish olib borishlari maqsadga muvofiq bo‘ladi. Jamoaning dizayni, 

liboslari, repertuarlarining tadbir mavzusiga mos kelish yoki kelmasligi, tadbir 

ishtirokchilarining faolligini oshirish, tadbirning mazmunini yoritishda turli ifodaviy 

va ta’sirchan vositalardan unumli foydalanish va tadbirni boshqarishda tadbir 

tashkilotchilaridan maxsus bilim va malaka hamda katta tajriba talab qilinadi. 

 Har bir tadbirni tashkil etishda ishtirokchilarning  aktyorlik mahorati muhim 

ahamiyatga ega.Albatta, bu o’rinda aktyor oldida qo’yiladigan bir qator talablar bor 

. Aktyor har safar  men tomoshabin oldiga qay maqsadda chiqmoqdaman, uni 

nimaga undamoqchiman, nimaga ishontirmoqchiman degan savollarga javob axtarib 

topsagina tomoshabin yoki tinglovchi yuragidan joy oladi. Aktyor xoh u 

professional bo’lsin, xoh havaskor bo’lsin, uning maqsadi bitta - tomoshabinga 

xizmat qilish. Lekin o’z mahoratining qanchalik ta’sirli, tabiiyligi bilan 

tomoshabinni qanchalik larzaga sola bilishi bilan bir-biridan farq qilishi mumkin, 

Odatda, sozandaning mahorati deganda, uning soz chalish texnikasini 

qanchalik mukammal egallaganiga qarab baho beriladi. Aktyorlik mahorati ham 

aktyorlik texnikasini naqadar puxta o’zlashtirganligiga qarab baholanadi. 

Xulosa qilib aytganda ,har bir tadbirni tashkil etishda hattoki eng  kichkina 

nuqtaga e’tibor bersa shundagina tadbir mukammal chiqadi. 

